
shrIRamatapini Upanishad

శ్రీరామతాపిన్యుపనిషత్
Document Information

Text title : Ramatapini Upanishad

File name : ramatapini.itx

Category : upanishhat, svara, raama

Location : doc_upanishhat

Author : Vedic tradition

Transliterated by : Sunder Hattangadi

Proofread by : Sunder Hattangadi

Description-comments : 55 / 108; Atharva Veda - Vaishnava upanishad

Latest update : May 17, 2000

Send corrections to : sanskrit at cheerful dot c om

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

February 19, 2024

sanskritdocuments.org



shrIRamatapini Upanishad

శ్రీరామతాపిన్యుపనిషత్

శ్రీరామతాపనీయార్థం   భక్తధ్యేయకలేవరమ్  ।
వికలేవరకైవల్యం  శ్రీరామబ్రహ్మ   మే గతిః ॥
ఓం భద్రం  కర్ణేభిః  శ్రుణుయామ  దేవా భద్రం  పశ్యేమాక్షభిర్యజత్రాః  ।
స్థిరైరఙ్గైస్తుష్టువా    ꣳసస్తనూభిర్వ్యశేమ దేవహితం యదాయుః ॥
స్వస్తి న ఇన్ద్రో  వృద్ధశ్రవాః   స్వస్తి  నః పూషా విశ్వవేదాః ।
స్వస్తి నస్తార్క్ష్యో  అరిష్టనేమిః  స్వస్తి  నో బృహస్పతిర్దధాతు  ॥
ఓం శాన్తిః శాన్తిః శాన్తిః ॥
ఓం చిన్మయేఽస్మిన్మహావిష్ణౌ జాతే దశరథే హరౌ ।
రఘోః కులేఽఖిలం రాతి రాజతేయో మహీస్థితః  ॥ ౧॥
స రామ ఇతి లోకేషు విద్వద్భిః ప్రకటీకృతః  ।
రాక్షసా యేన మరణంయాన్తి స్వోద్రేకతోఽథవా  ॥౨॥
రామనామ భువి ఖ్యాతమభిరామేణ వా పునః ।
రాక్షసాన్మర్త్యరూపేణ రాహుర్మనసిజం యథా ॥ ౩॥
ప్రభాహీనాంస్తథా  కృత్వా రాజ్యార్హాణాం  మహీభృతామ్ ।
ధర్మమార్గం  చరిత్రేణ  జ్ఞానమార్గం   చ నామతః ॥ ౪॥
తథా ధ్యానేన వైరాగ్యమైశ్వర్యం   స్వస్య పూజనాత్ ।
తథా రాత్యస్య రామాఖ్యా భువి స్యాదథ తత్త్వతః ॥ ౫॥
రమన్తేయోగినోఽనన్తే నిత్యానన్దే చిదాత్మని ।
ఇతి రామపదేనాసౌ పరం బ్రహ్మాభిధీయతే  ॥౬॥
చిన్మయస్యాద్వితీయస్య నిష్కలస్యాశరీరిణః ।
ఉపాసకానాం కార్యార్థం  బ్రహ్మణో  రూపకల్పనా ॥ ౭॥
రూపస్థానాం  దేవతానాం పుంస్త్ర్యఙ్గాస్త్రాదికల్పనా    ।

శ్రీరామతాపిన్యుపనిషత్

ద్విత్తత్వారిషడష్టానాం  దశ ద్వాదశ షోడశ ॥౮॥
అష్టాదశామీ  కథితా హస్తాః శఙ్ఖాదిభిర్యుతాః  ।
సహస్రాన్తాస్తథా   తాసాం వర్ణవాహనకల్పనా  ॥౯॥
శక్తిసేనాకల్పనా  చ బ్రహ్మణ్యేవం  హి పఞ్చధా ।
కల్పితస్య శరీరస్య తస్య సేనాదికల్పనా ॥ ౧౦॥
బ్రహ్మాదీనాం  వాచకోఽయం మన్త్రోఽన్వర్థాదిసంజ్ఞకః    ।
జప్తవ్యో మన్త్రిణా  నైవం  వినా దేవః ప్రసీదతి  ॥ ౧౧॥
క్రియాకర్మేజ్యకర్తౄణామర్థం   మన్త్రో వదత్యథ ।
మననాన్త్రాణనాన్మన్త్రః   సర్వవాచ్యస్య వాచకః ॥ ౧౨॥
సోఽభయస్యాస్య దేవస్య విగ్రహో  యన్త్రకల్పనా  ।
వినా యన్త్రేణ  చేత్పూజా దేవతా న ప్రసీదతి  ॥ ౧౩॥
ఇతి రామపూర్వతాపిన్యుపనిషది ప్రథమోపనిషత్  ॥ ౧॥
స్వర్భూర్జ్యోతిర్మయోఽనన్తరూపీ  స్వేనైవ  భాసతే ।
జీవత్వేన సమో యస్య సృష్టిస్థితిలయస్య   చ ॥ ౧॥
కారణత్వేన చిచ్ఛక్త్యా రజఃసత్త్వతమోగుణైః  ।
యథైవ  వటబీజస్థః  ప్రాకృతశ్చ  మహాన్ద్రుమః  ॥౨॥
తథైవ  రామబీజస్థం  జగదేతచ్చరాచరమ్ ।
రేఫారూఢామూర్తయః స్యుః శక్తయస్తిస్ర  ఏవ చేతి ॥ ౩॥
ఇతి రామతాపిన్యుఓఅనిషది ద్వితీయోపనిషత్ ॥౨॥
సీతారామౌ తన్మయావత్ర పూజ్యౌ

జాతాన్యాభ్యాం భువనాని ద్విసప్త ।
స్థితాని  చ ప్రహితాన్యేవ  తేషు

తతో రామోమానవో మాయయాధాత్ ॥ ౧॥
జగత్ప్రాణాయాత్మనేఽస్మై  నమః స్యా-
న్నమస్త్వైక్యం  ప్రవదేత్ప్రాగ్గుణేనేతి   ॥౨॥

ఇతి రామతాపిన్యుపనిషది తృతీయోపనిషత్ ॥ ౩॥
జీవవాచీ నమో నామ చాత్మారామేతి గీయతే ।

తదాత్మికాయా చతుర్థీ తథా మాయేతి గీయతే ॥ ౧॥
మన్త్రోయం  వాచకో రామో రామో వాచ్యః స్యాద్యోగఏతయోః ।
ఫలతశ్చైవ  సర్వేషాం సాధకానాం న సంశయః ॥౨॥
యథా నామీ వాచకేన నామ్నాయోఽభిముఖో భవేత్ ।
తథా బీజాత్మకో మన్త్రో మన్త్రిణోఽభిముఖో  భవేత్ ॥ ౩॥
బీజశక్తిం  న్యసేద్దక్షవామయోః  స్తనయోరపి ।
కీలో మధ్యే వినా భావ్యః స్వవాఞ్ఛావినియోగవాన్ ॥ ౪॥
సర్వేషామేవ మన్త్రాణామేష  సాధారణః క్రమః  ।
అత్ర రామోఽనన్తరూపస్తేజసా వహ్నినా సమః ॥ ౫॥
సత్త్వనుష్ణగువిశ్వశ్చేదగ్నీషోమాత్మకం  జగత్ ।
ఉత్పన్నః సీతయా భాతి చన్ద్రశ్చన్ద్రికయా  యథా ॥౬॥
ప్రకృత్యా  సహితః శ్యామః పీతవాసా జటాధరః ।
ద్విభుజః కుణ్డలీ  రత్నమాలీ ధీరో ధనుర్ధరః  ॥ ౭॥
ప్రసన్నవదనో  జేతా ఘృష్ట్యష్టకవిభూషితః   ।
ప్రకృత్యా  పరమేశ్వర్యా జగద్యోన్యాఙ్కితాఙ్కభృత్ ॥౮॥
హేమాభయా ద్విభుజయా సర్వాలఙ్కృతయా చితా ।
శ్లిష్టః   కమలధారిణ్యా పుష్టః  కోసలజాత్మజః ॥౯॥
దక్షిణే లక్ష్మణేనాథ సధనుష్పాణినా పునః ।
హేమాభేనానుజేనైవ  తథా కోణత్రయం  భవేత్ ॥ ౧౦॥
తథైవ  తస్య మన్త్రస్య  యస్యాణుశ్చ స్వఙేన్తయా ।
ఏవం త్రికోణరూపం  స్యాత్తం దేవా యే సమాయయుః ॥ ౧౧॥
స్తుతిం చక్రుశ్చ  జగతః పతిం కల్పతరౌ స్థితమ్  ।
కామరూపాయ రామాయ నమోమాయామయాయ చ ॥ ౧౨॥
నమో వేదాదిరూపాయ ఓఙ్కారాయ నమో నమః ।
రమాధరాయ రామాయ శ్రీరామాయాత్మమూర్తయే  ॥ ౧౩॥
జానకీదేహభూషాయ రక్షోఘ్నాయ శుభాఙ్గినే  ।
భద్రాయ  రఘువీరాయ దశాస్యాన్తకరూపిణే ॥ ౧౪॥

రామభద్ర మహేశ్వాస రఘువీర నృపోత్తమ ।
భో దశాస్యాన్తకాస్మాకం రక్షాం దేహి శ్రియం  చ తే ॥ ౧౫॥
త్వమైశ్వర్యం  దాపయాథ సమ్ప్రత్యాశ్వరిమారణమ్ ।
కుర్వితి స్తుత్య దేవాద్యాస్తేన సార్ధం  సుఖం స్థితాః  ॥ ౧౬॥
స్తువన్త్యేవం  హి ఋషయస్తదా రావణ ఆసురః ।
రామపత్నీం వనస్థాం  యః స్వనివృత్త్యర్థమాదదే  ॥ ౧౭॥
స రావణ ఇతి ఖ్యాతో యద్వా రావాచ్చ రావణః ।
తద్వ్యాజేనేక్షితుం సీతాం రామో లక్ష్మణ ఏవ చ ॥ ౧౮॥
విచేరతుస్తదా భూమౌ దేవీం సందృశ్య చాసురమ్ ।
హత్వా కబన్ధం  శబరీం గత్వా తస్యాజ్ఞయా  తయా ॥ ౧౯॥
పూజితో వాయుపుత్రేణ  భక్తేన చ కపీశ్వరమ్ ।
ఆహూయ శంసతాం సర్వమాద్యన్తం రామలక్ష్మణౌ ॥౨౦॥
స తు రామే శఙ్కితః సన్ప్రత్యయార్థం  చ దున్దుభేః  ।
విగ్రహం  దర్శయామాసయో రామస్తమచిక్షిపత్ ॥౨౧॥
సప్త సాలాన్విభిద్యాశు మోదతే రాఘవస్తదా ।
తేన హృష్టః  కపీన్ద్రోఽసౌ  స రామస్తస్య పత్తనమ్ ॥౨౨॥
జగామాగర్జదనుజో  వాలినో వేగతో గృహాత్ ।
తదా వాలీ నిర్జగామ  తం వాలినమథాహవే ॥౨౩॥
నిహత్య రాఘవో రాజ్యే సుగ్రీవం  స్థాపయత్తతః  ।
హరీనాహూయ సుగ్రీవస్త్వాహ  చాశావిదోఽధునా ॥౨౪॥
ఆదాయ మైథిలీమద్య  దదతాశ్వాశు గచ్ఛత ।
తతస్తతార హనుమానబ్ధిం  లఙ్కాం సమాయయౌ ॥౨౫॥
సీతాం దృష్ట్వాఽసురాన్హత్వా   పురం దగ్ధ్వా  తథా స్వయమ్ ।
ఆగత్య రామేణ సహ న్యవేదయత తత్త్వతః ॥౨౬॥
తదా రామః క్రోధరూపీ  తానాహూయాథ వానరాన్ ।
తైః  సార్ధమాదాయాస్త్రాణి   పురీం లఙ్కాం సమాయయౌ ॥౨౭॥
తాం దృష్ట్వా  ఉదధీశేన సార్ధం  యుద్ధమకారయత్  ।

ఘటశ్రోత్రసహస్రాక్షజిద్భ్యాం    యుక్తం తమాహవే॥౨౮॥
హత్వా బిభీషణం తత్ర స్థాప్యాథ  జనకాత్మజామ్ ।
ఆదాయాఙ్కస్థితాం  కృత్వా స్వపురం తైర్జగామ   సః ॥౨౯॥
తతః సింహాసనస్థః  సన్ ద్విభుజో రఘునన్దనః  ।
ధనుర్ధరః  ప్రసన్నాత్మా  సర్వాభరణభూషితః ॥ ౩౦॥
ముద్రాం  జ్ఞానమయీం యామ్యే వామే తేజప్రకాశినీమ్  ।
ధృత్వా వ్యాఖ్యాననిరతశ్చిన్మయః పరమేశ్వరః ॥ ౩౧॥
ఉదగ్దక్షిణయోః  స్వస్య శత్రుఘ్నభరతౌ  తతః ।
హనూమన్తం చ శ్రోతారమగ్రతః   స్యాత్త్రికోణగమ్  ॥ ౩౨॥
భరతాధస్తు సుగ్రీవం  శత్రుఘ్నాధో  బిభీషణమ్ ।
పశ్చిమే లక్ష్మణం తస్య ధృతచ్ఛ్రత్రం  సచామరమ్ ॥ ౩౩॥
తదధస్తౌ తాలవృన్తకరౌ త్ర్యస్రం   పునర్భవేత్ ।
ఏవం షట్కోణమాదౌ స్వదీర్ఘాఙ్గైరేష   సంయుతః ॥ ౩౪॥
ద్వితీయం వాసుదేవాద్యైరాగ్నేయాదిషు  సంయుతః ।
తృతీయం వాయుసూనుం చ సుగ్రీవం  భరతం తథా ॥ ౩౫॥
బిభీషణం లక్ష్మణం చ అఙ్గదం  చారిమర్దనమ్  ।
జామ్బవన్తం చ తైర్యుక్తస్తతో    ధృష్టిర్జయన్తకః   ॥ ౩౬॥
విజయశ్చ సురాష్ట్రశ్చ  రాష్ట్రవర్ధన   ఏవ చ ।
అశోకో ధర్మపాలశ్చ సుమన్త్రశ్చైభిరావృతః   ॥ ౩౭॥
తతః సహస్రదృగ్వహ్నిర్ధర్మజ్ఞో   వరుణోఽనిలః ।
ఇన్ద్వీశధాత్రనన్తాశ్చ   దశభిశ్చైభిరావృతః  ॥ ౩౮॥
బహిస్తదాయుధైః  పూజ్యో నీలాదిభిరలఙ్కృతః ।
వసిష్ఠవామదేవాదిమునిభిః  సముపాసితః ॥ ౩౯॥
ఏవముద్దేశతః  ప్రోక్తం   నిర్దేశస్తస్య   చాధునా ।
త్రిరేఖాపుటమాలిఖ్య  మధ్యే తారద్వయం లిఖేత్ ॥ ౪౦॥
తన్మధ్యే బీజమాలిఖ్య తదధః సాధ్యమాలిఖేత్ ।
ద్వితీయాన్తం చ తస్యోర్ధ్వం  షష్ఠ్యన్తం   సాధకం తథా ॥ ౪౧॥

కురు ద్వయం చ తత్పార్శ్వే లిఖేద్బీజాన్తరే రమామ్ ।
తత్సర్వం ప్రణవాభ్యాం  చ వేష్టయేచ్ఛుద్ధబుద్ధిమాన్    ॥ ౪౨॥
దీర్ఘభాజి  షడస్రే తు లిఖేద్బీజం హృదాదిభిః ।
కోణపార్శ్వే రమామాయే తదగ్రేఽనఙ్గమాలిఖేత్   ॥ ౪౩॥
క్రోధం  కోణాగ్రాన్తరేషు   లిఖ్య మన్త్ర్యభితో  గిరమ్ ।
వృత్తత్రయం  సాష్టపత్రం   సరోజే విలిఖేత్స్వరాన్ ॥ ౪౪॥
కేసరే చాష్టపత్రే  చ వర్గాష్టకమథాలిఖేత్   ।
తేషు మాలామనోర్వర్ణాన్విలిఖేదూర్మిసంఖ్యయా  ॥ ౪౫॥
అన్తే పఞ్చాక్షరాణ్యేవం పునరష్టదలం  లిఖేత్ ।
తేషు నారాయణాష్టార్ణాంలిఖ్య   తత్కేసరే రమామ్ ॥ ౪౬॥
తద్బహిర్ద్వాదశదలం  విలిఖేద్ద్వాదశాక్షరమ్  ।
అథోం నమో భగవతే వాసుదేవాయ ఇత్యయమ్ ॥ ౪౭॥
ఆదిక్షాన్తాన్కేసరేషు వృత్తాకారేణ సంలిఖేత్ ।
తద్బహిః షోడశదలం లిఖ్య తత్కేసరే హృయమ్ ॥ ౪౮॥
వర్మాస్త్రనతిసంయుక్తం  దలేషు ద్వాదశాక్షరమ్ ।
తత్సన్ధిష్విరజాదీనాం  మన్త్రాన్మన్త్రీ  సమాలిఖేత్ ॥ ౪౯॥
హ్రం  స్రం  భ్రం  వ్రం  లూॅం శ్రం  జ్రం  చ లిఖేత్సమ్యక్తతో బహిః ।
ద్వాత్రింశారం  మహాపద్మం నాదబిన్దుసమాయుతమ్  ॥ ౫౦॥
విలిఖేన్మన్త్రరాజార్ణాంస్తేషు    పత్రేషు  యత్నతః ।
ధ్యాయేదష్టవసూనేకాదశరుద్రాంశ్చ   తత్ర వై ॥ ౫౧॥
ద్వాదశేనాంశ్చ ధాతారం వషట్కారం చ తద్బహిః ।
భూగృహం వజ్రశూలాఢ్యం  రేఖాత్రయసమన్వితమ్  ॥ ౫౨॥
ద్వారోపతం చ రాశ్యాదిభూషితం ఫణిసంయుతమ్ ।
అనన్తో వాసుకిశ్చైవ  తక్షః కర్కోటపద్మకః ॥ ౫౩॥
మహాపద్మశ్చ శఙ్ఖశ్చ  గులికోఽష్టౌ ప్రకీర్తితాః   ।
ఏవం మణ్డలమాలిఖ్య  తస్య దిక్షు విదిక్షు చ ॥ ౫౪॥
నారసింహం చ వారాహం లిఖేన్మన్త్రద్వయం  తథా ।
కూటో రేఫానుగ్రహేన్దునాదశక్త్యాదిభిర్యుతః   ॥ ౫౫॥

6 sanskritdocuments.org



శ్రీరామతాపిన్యుపనిషత్

యో నృసింహః సమాఖ్యాతో గ్రహమారణకర్మణి  ।
అన్త్యాఙ్ఘ్రీశవియద్బిన్దునాదైర్బీజం    చ సౌకరమ్ ॥ ౫౬॥
హుంకారం చాత్ర రామస్య మాలమన్త్రోఽధునేరితః  ।
తారో నతిశ్చ నిద్రాయాః  స్మృతిర్భేదశ్చ కామికా ॥ ౫౭॥
రుద్రేణ  సంయుతా వహ్నిమేధామరవిభూషితా ।
దీర్ఘా క్రూరయుతా  హ్లాదిన్యథో  దీర్ఘసమాయుతా  ॥ ౫౮॥
క్షుధా క్రోధిన్యమోఘా  చ విశ్వమప్యథ మేధయా ।
యుక్తా దీర్ఘజ్వాలినీ  చ సుసూక్ష్మా మృత్యురూపిణీ ॥ ౫౯॥
సప్రతిష్ఠా  హ్లాదినీ  త్వక్క్ష్వేలప్రీతిశ్చ   సామరా ।
జ్యోతిస్తీక్ష్ణాగ్నిసంయుక్తా  శ్వేతానుస్వారసంయుతా ॥౬౦॥
కామికాపఞ్చమూలాన్తస్తాన్తాన్తో థాన్త ఇత్యథ ।
స సానన్తో దీర్ఘయుతో  వాయుః సూక్ష్మయుతో విషః ॥౬౧॥
కామికా కామకా రుద్రయుక్తాథోఽథ  స్థిరాతపా  ।
తాపనీ దీర్ఘయుక్తా  భూరనలోఽనన్తగోఽనిలః ॥౬౨॥
నారాయణాత్మకః కాలః ప్రాణాభో  విద్యయాయుతః ।
పీతారాతిస్తథా లాన్తో యోన్యా యుక్తస్తతో  నతిః ॥౬౩॥
సప్తచత్వారింశద్వర్ణగుణాన్తఃస్పృఙ్మనుః  స్వయమ్ ।
రాజ్యాభిషిక్తస్య తస్య రామస్యోక్తక్రమాల్లిఖేత్   ॥౬౪॥
ఇదం సర్వాత్మకం యన్త్రం  ప్రాగుక్తమృషిసేవితమ్  ।
సేవకానాం మోక్షకరమాయురారోగ్యవర్ధనమ్  ॥౬౫॥
అపుత్రాణాం  పుత్రదం  చ బహునా కిమనేన వై ।
ప్రాప్నువన్తి  క్షణాత్సమ్యగత్ర ధర్మాదికానపి ॥౬౬॥
ఇదం రహస్యం పరమమీశ్వరేణాపి దుర్గమమ్  ।
ఇదం యన్త్రం  సమాఖ్యాతం న దేయం ప్రాకృతే  జనే ॥౬౭॥ ఇతి॥
ఇతి తురీయోపనిషత్ ॥
ఓం భూతాదికం శోధయేద్ద్వారపూజాం

కృత్వా పద్మాద్యాసనస్థః  ప్రసన్నః  ।
అర్చావిధావస్య పీఠాధరోర్ధ్వ -
పార్శ్వార్చనం మధ్యపద్మార్చనం చ ॥ ౧॥

కృత్వా మృదుశ్లక్ష్ణసుతూలికాయాం 
రత్నాసనే దేశికమర్చయిత్వా ।

శక్తిం  చాధారాఖ్యకాం కూర్మనాగౌ
పృథివ్యబ్జ స్వాసనాధః ప్రకల్ప్య  ॥౨॥

విఘ్నేశం దుర్గాం  క్షేత్రపాలం  చ వాణీం
బీజాదికాంశ్చాగ్నిదేశాదికాంశ్చ ।

పీఠస్యాఙ్ఘ్రిష్వేవ  ధర్మాదికాంశ్చ
నత్వా పూర్వాద్యాసు దీక్ష్వర్చయేచ్చ ॥ ౩॥

మధ్యే క్రమాదర్కవిధ్వగ్నితేజాం -
స్యుపర్యుపర్యాదిమైరర్చితాని  ।

రజః సత్వం తమ ఏతాన్ వృత్త-
త్రయం  బీజాఢ్యం క్రమాద్భావయేచ్చ  ॥ ౪॥

ఆశావ్యాశాస్వప్యథాత్మానమన్త-
రాత్మానం వా పరమాత్మానమన్తః ।

జ్ఞానాత్మానం  చార్చయేత్తస్య దిక్షు
మాయావిద్యే యే కలాపారతత్త్వే ॥ ౫॥

సమ్పూజయేద్విమలాదీశ్చ శక్తీ -
రభ్యర్చయేద్దేవమవాహయేచ్చ  ।

అఙ్గవ్యూహానిలజాద్యైశ్చ   పూజ్య
ఘృష్ట్యాదికైర్లోకపాలైస్తదస్త్రైః       ॥౬॥

వసిష్ఠాద్యైర్మునిభిర్నీలముఖ్యై   -
రారాధయేద్రాఘవం  చన్దనాద్యైః   ।

ముఖ్యోపహారైర్వివిధైశ్చ   పూజ్యై -
స్తస్మై  జపాదీంశ్చ సమ్యక్ప్రకల్ప్య ॥ ౭॥

ఏవంభూతం జగదాధారభూతం
రామం వన్దే సచ్చిదానన్దరూపమ్  ।

గదారిశఙ్ఖాబ్జధరం   భవారిం
సయో ధ్యాయేన్మోక్షమాప్నోతి సర్వః ॥౮॥

విశ్వవ్యాపీ రాఘవో యస్తదానీ-
మన్తర్దధే  శ్ఙ్ఖచక్రే  గదాబ్జే ।

ధృత్వా రమాసహితః సానుజశ్చ
సపత్తనః సానుగః సర్వలోకీ ॥౯॥

తద్భక్తా యే లబ్ధకామాంశ్చ  భుక్త్వా
తథా పదం పరమంయాన్తి తే చ ।

ఇమా ఋచః సర్వకామార్థదాశ్చ
యే తే పఠన్త్యమలాయాన్తిమోక్షమ్ ॥ ౧౦॥

ఇతి పఞ్చమోఽపనిషత్ ॥
చిన్మయేఽస్మింస్త్రయోదశ  । స్వభూర్జ్యోతిస్తిస్రః   ।
సీతారామావేకా । జీవవాచీ షట్షష్టిః   ।
భూతాదికమేకాదశ । పఞ్చఖణ్డేషు  త్రినవతిః  ।
ఇతి శ్రీరామపూర్వతాపిన్యుపనిషత్సమాప్తా  ॥
రామోత్తరతాపిన్యుపనిషత్
ఓం బృహస్పతిరువాచయాజ్ఞవల్క్యమ్  ।యదను కురుక్షేత్రం
దేవానాం దేవయజనం సర్వేషాం భూతానాం
బ్రహ్మసదనమవిముక్తం  వై కురుక్షేత్రం  దేవానాం దేవయజనం
సర్వేషాం భూతానాం బ్రహ్మసదనమ్  । తస్మాద్యత్ర క్వచన
గచ్ఛతి తదేవ మన్యేతేతీదం వై కురుక్షేత్రం  దేవానాం
దేవయజనం సర్వేషాం భూతానాం బ్రహ్మసదనమ్  ।
అత్ర హి జన్తోః ప్రాణేషూత్క్రమమాణేషు  రుద్రస్తారకం
బ్రహ్మ  వ్యాచష్టే యేనాసావమృతీభూత్వా మోక్షీభవతి ।
తస్మాదవిముక్తమేవ నిషేవేత । అవిముక్తం న విముఞ్చేత్ ।
ఏవమేవైతద్యాజ్ఞవల్క్య   ॥ ౧॥
అథ హైనం  భారద్వాజః పప్రచ్ఛ  యాజ్ఞవల్క్యం  కిం
తారకం కిం తారయతీతి । స హోవాచయాజ్ఞవల్క్యస్తారకం
దీర్ఘానలం  బిన్దుపూర్వకం  దీర్ఘానలం  పునర్మాయాం
నమశ్చన్ద్రాయ  నమో భద్రాయ  నమ ఇత్యేతద్బ్రహ్మాత్మికాః

సచ్చిదానన్దాఖ్యా  ఇత్యుపాసితవ్యమ్ । అకారః ప్రథమాక్షరో
భవతి । ఉకారోద్వితీయాక్షరో భవతి ।మకారస్తృతీయాక్షరో
భవతి । అర్ధమాత్రశ్చతుర్థాక్షరో    భవతి । బిన్దుః  పఞ్చమాక్షరో
భవతి ।నాదః షష్ఠాక్షరో  భవతి ।తారకత్వాత్తారకో భవతి ।
తదేవతారకం బ్రహ్మ  త్వం విద్ధి ।తదేవోపాసితవ్యమితి జ్ఞేయమ్  ।గర్భజన్మజరామరణసంసారమహద్భయాత్సంతారయతీతి
।
తస్మాదుచ్యతే షడక్షరం తారకమితి । ।య ఏతత్తారకం బ్రహ్మ
బ్రాహ్మణో  నిత్యమధీతే । స పాప్మానం తరతి । స మృత్యుం తరతి ।
స బ్రహ్మహత్యాం  తరతి । స భ్రూణహత్యాం  తరతి। స సంసారం తరతి ।
స సర్వం తరతి ।సోఽవిముక్తమాశ్రితో  భవతి । స మహాన్భవతి ।
సోఽమృతత్వం చ గచ్ఛతి ॥౨॥
అత్రైతే  శ్లోకా  భవన్తి ।
అకారక్షరసంభూతః సౌమిత్రిర్విశ్వభావనః  ।
ఉకారాక్షరసంభూతః శత్రుఘ్నస్తైజసాత్మకః   ॥ ౧॥
ప్రాజ్ఞాత్మకస్తు   భరతో మకారాక్షరసంభవః ।
అర్ధమాత్రాత్మకో   రామో బ్రహ్మానన్దైకవిగ్రహః    ॥౨॥
శ్రీరామసాంనిధ్యవశాజ్జగదాధారకారిణీ   ।
ఉత్పత్తిస్థితిసంహారకారిణీ  సర్వదేహినామ్ ॥ ౩॥
సా సీతా భవతి జ్ఞేయా మూలప్రకృతిసంజ్ఞితా   ।
ప్రణవత్వాత్ప్రకృతిరితి  వదన్తి బ్రహ్మవాదినః  ॥ ౪॥ ఇతి॥
ఓమిత్యేతదక్షరమిదం సర్వం తస్యోపవ్యాఖ్యానం
భూతం భవ్యం భవిష్యదితి సర్వమోఙ్కార ఏవ ।
యచ్చాన్యత్త్రికాలాతీతం  తదప్యోఙ్కార ఏవ । సర్వం
హ్యేతద్బ్రహ్మ । అయమాత్మా బ్రహ్మ  సోఽయమాత్మా
చతుష్పాజ్జాగరితస్థానో   బహిఃప్రజ్ఞః   సప్తాఙ్గ
ఏకోనవింశతిముఖః స్థూలభుగ్వైశ్వానరః 
ప్రథమః  పాదః ॥ స్వప్నస్థానోఽన్తఃప్రజ్ఞః  
సప్తాఙ్గ ఏకోనవింశతిముఖః ప్రవివిక్తభుక్   తైజసో
ద్వితీయః పాదః ।యత్ర సుప్తో న కంచన కామం
కామయతే న కంచన స్వప్నం పశ్యతి తత్సుషుప్తమ్ ।

సుషుప్తస్థాన  ఏకీభూతః ప్రజ్ఞానఘనఏవానన్దమయో  
హ్యానన్దభుక్  చేతోముఖః ప్రాజ్ఞస్తృతీయః    పాదః ।
ఏష సర్వేశ్వర ఏష సర్వజ్ఞ ఏషోఽన్తర్యామ్యేష
యోనిః సర్వస్య ప్రభవాప్యయౌ  హిభూతానామ్ ।
నాన్తఃప్రజ్ఞం   న బహిఃప్రజ్ఞం   నోభయతఃప్రజ్ఞం 
న ప్రజ్ఞం   నాప్రజ్ఞం   న ప్రజ్ఞానఘనమదృశ్య  -
మవ్యవహార్యమగ్రాహ్యమలక్షణమచిన్త్యమవ్యపదేశ్య -
మేకాత్మప్రత్యయసారం  ప్రపఞ్చోపశమం  శాన్తం
శివమద్వైతం  చతుర్థం  మన్యన్తే । స ఆత్మా స విజ్ఞేయః
సదోజ్జ్వలోఽవిద్యాతత్కార్యహీనః  స్వాత్మబన్ధహరః  సర్వదా
ద్వైతరహిత  ఆనన్దరూపః  సర్వాధిష్ఠానసన్మాత్రో
నిరస్తావిద్యాతమోమోహోఽహమేవేతి సంభావ్యాహమోంత-
త్సద్యత్పరంబ్రహ్మ  రామచన్ద్రశ్చిదాత్మకః  ।
సోఽహమోన్తద్రామభద్రపరంజ్యోతీరసోఽహమోమిత్యా  -
త్మానమాదాయ మనసా బ్రహ్మణైకీకుర్యాత్   ॥
సదా రామోఽహమస్మీతి తత్త్వతః ప్రవదన్తి  యే ।
న తే సంసారిణో నూనం రామ ఏవ న సంశయః ॥ ఇత్యుపనిషత్ ॥
య ఏవం వేద స ముక్తో భవతీతియాజ్ఞవల్క్యః  ॥
అథ హైనమత్రిః   పప్రచ్ఛ  యాజ్ఞవల్క్యం  య
ఏషోఽనన్తోఽవ్యక్తపరిపూర్ణానన్దైకచిదాత్మా  
తం కథమహం విజానీయామితి । స హోవాచయాజ్ఞవల్క్యః  ।
సోఽవిముక్త ఉపాస్యోఽయమ్ । ఏషోఽనన్తోఽవ్యక్త  ఆత్మా
సోఽవిముక్తే ప్రతిష్ఠిత   ఇతి ।సోఽవిముక్తః కస్మిన్ప్రతిష్ఠిత  ఇతి ।
వరణాయాం నాస్యాం చ మధ్యే ప్రతిష్ఠిత   ఇతి ॥
కా వై వరణా కా చ నాసీతి । జన్మాన్తరకృతాన్సర్వా-
న్దోషన్వారయతీతి  తేన వరణా భవతీతి ।
సర్వానిన్ద్రియకృతాన్పాపాన్నాశయతీతి  తేన నాసీ భవతీతి ।
కతమచ్చాస్య స్థానం  భవతీతి ।భ్రువోర్ఘ్రాణస్య   చ
యః సన్ధిః  స ఏష ద్యౌర్లోకస్య  పరస్య చ సన్ధిర్భవతీతి  ।
ఏతద్వై  సన్ధిం  సన్ధ్యాం  బ్రహ్మవిద  ఉపాసత ఇతి ॥

సోఽవిముక్త ఉపాస్య ఇతి ।సోఽవిముక్తం జ్ఞానమాచష్టే  యో
వా ఏతదేవం వేద ॥ అథ తం ప్రత్యువాచ  ।
శ్రీరామస్య  మనుం కాశ్యాం జజాప వృషభధ్వజః ।
మన్వన్తరసహస్రైస్తు  జపహోమార్చనాదిభిః ॥౧॥
తతః ప్రసన్నో  భగవాఞ్ఛ్రీరామః ప్రాహ  శంకరమ్ ।
వృణీశ్వ యదభీష్టం  తద్దాస్యామి  పరమేశ్వర ॥౨॥ ఇతి ॥
అథ సచ్చిదానన్దాత్మానం  శ్రీరామమీశ్వరః  పప్రచ్ఛ  ।
మణికర్ణ్యాం  మమ క్షేత్రే గఙ్గాయాం  వా తటే పునః ।
మ్రియేత  దేహీ తజ్జన్తోర్ముక్తిర్నాఽతో   వరాన్తరమ్ ॥ ౩॥ ఇతి ॥
అథ స హోవాచ శ్రీరామః  ॥
క్షేత్రేఽస్మింస్తవ   దేవేశ యత్ర కుత్రాపి  వా మృతాః ।
కృమికీటాదయోఽప్యాశు ముక్తాః సన్తు న చాన్యథా ॥ ౪॥
అవిముక్తే తవ క్షేత్రే సర్వేషాం ముక్తిసిద్ధయే  ।
అహం సంనిహితస్తత్ర పాషాణప్రతిమాదిషు  ॥ ౫॥
క్షేత్రేఽస్మిన్యోఽర్చయేద్భక్త్యా  మన్త్రేణానేన  మాం శివ ।
బ్రహ్మహత్యాదిపాపేభ్యో  మోక్షయిష్యామి మా శుచః ॥౬॥
త్వత్తో వా బ్రహ్మణో  వాపి యే లభన్తే షడక్షరమ్ ।
జీవన్తో మన్త్రసిద్ధాః   స్యుర్ముక్తా మాం ప్రాప్నువన్తి  తే ॥ ౭॥
ముమూర్షోర్దక్షిణే   కర్ణే యస్య కస్యాపి వా స్వయమ్ ।
ఉపదేక్ష్యసి మన్మన్త్రం  స ముక్తో భవితా శివ ॥౮॥
ఇతి శ్రీరామచన్ద్రేణోక్తమ్   ॥ అథ హైనం  భారద్వాజో
యాజ్ఞవల్క్యమువాచాథ  కైర్మన్త్రైః   స్తుతః శ్రీరామచన్ద్రః 
ప్రీతో  భవతి ।స్వాత్మానం దర్శయతి తాన్నో బ్రూహి  భగవన్నితి ।
స హోవాచయాజ్ఞవల్క్యః  ॥పూర్వం సత్యలోకే శ్రీరామచన్ద్రేణైవం  
శిక్షితో బ్రహ్మా  పునరేతయా గాథయా నమస్కరోతి ॥
విశ్వరూపధరం విష్ణుం  నారాయణమనామయమ్ ।
పూర్ణానన్దైకవిజ్ఞానం    పరం బ్రహ్మస్వరూపిణమ్  ॥
మనసా సంస్మరన్బ్రహ్మ తుష్టావ  పరమేశ్వరమ్ ।

ఓం యో హ వై శ్రీరామచన్ద్రః   స భగవానద్వైతపరమానన్ద
ఆత్మా యత్పరం బ్రహ్మ  భూర్భువః సువస్తస్మై  వై నమో నమః ॥ ౧॥
యథా ప్రథమమన్త్రోక్తావాద్యన్తౌ   తథా సర్వమన్త్రేషు  జ్ఞాతవ్యౌ  ॥
యశ్చాఖణ్డైకరసాత్మా  ॥౨॥యచ్చ బ్రహ్మానన్దామృతమ్   ॥ ౩॥
యత్తారకం బ్రహ్మ  ॥ ౪॥యోబ్రహ్మా  విష్ణుర్మహేశ్వరో  యః సర్వదేవాత్మా ॥ ౫॥
యే సర్వే వేదాః సాఙ్గాః  సశాఖాః సేతిహాసపురాణాః ॥౬॥
యోజీవాన్తరాత్మా ॥ ౭॥యః సర్వభూతాన్తరాత్మా ॥౮॥
యే దేవాసురమనుష్యాదిభావాః ॥౯॥యే మత్స్యకూర్మాద్యవతారాః ॥ ౧౦॥
యోఽన్తఃకరణచతుష్టయాత్మా  ॥ ౧౧॥యశ్చ ప్రాణః  ॥ ౧౨॥
యశ్చ యమః ॥ ౧౩॥యశ్చాన్తకః ॥ ౧౪॥యశ్చ మృత్యుః ॥ ౧౫॥
యచ్చామృతమ్ ॥ ౧౬॥యాని చ పఞ్చమహాభూతాని ॥ ౧౭॥
యః స్థావరజఙ్గమాత్మా   ॥ ౧౮॥యే పఞ్చాగ్నయః ॥ ౧౯॥
యాః సప్త మహావ్యాహృతయః ॥౨౦॥యావిద్యా ॥౨౧॥
యాసరస్వతీ ॥౨౨॥యాలక్ష్మీః ॥౨౩॥యాగౌరీ ॥౨౪॥
యాజానకీ ॥౨౫॥యచ్చ త్రైలోక్యమ్  ॥౨౬॥యః సూర్యః ॥౨౭॥
యః సోమః ॥౨౮॥యాని చ నక్షత్రాణి  ॥౨౯॥యే చ నవ గ్రహాః  ॥ ౩౦॥
యే చాష్టౌ లోకపాలాః ॥ ౩౧॥యే చాష్టౌ వసవః ॥ ౩౨॥
యే చైకాదశ  రుద్రాః  ॥ ౩౩॥యే చ ద్వదిశాదిత్యాః ॥ ౩౪॥
యచ్చ భూతం భవ్యం భవిష్యత్ ॥ ౩౫॥
యద్బ్రహ్మాణ్డస్య  బహిర్వ్యాప్తమ్ ॥ ౩౬॥యోహిరణ్యగర్భః ॥ ౩౭॥
యాప్రకృతిః  ॥ ౩౮॥యశ్చోఙ్కారః ॥ ౩౯॥
యాశ్చతస్రోఽర్ధమాత్రాః    ॥ ౪౦॥యః పరమపురుషః ॥ ౪౧॥
యశ్చ మహేశ్వరః ॥ ౪౨॥యశ్చ మహాదేవః ॥ ౪౩॥
య ఓం నమో భగవతే వాసుదేవాయ ॥ ౪౪॥యోమహావిష్ణుః  ॥ ౪౫॥
యః పరమాత్మా ॥ ౪౬॥యోవిజ్ఞానాత్మా  ॥ ౪౭॥

ఓం యో హ వై శ్రీరామచన్ద్రః   స భగవానద్వైతపరమానన్ద  ఆత్మా ।
యః సచ్చిదానన్దాద్వైతైకచిదాత్మా    భూర్భువః సువస్తస్మై
వై నమో నమః ॥ ఇతి తాన్బ్రహ్మాబ్రవీత్  । సప్తచత్వారింశన్మన్త్రైర్నిత్యం
దేవం స్తువధ్వమ్ । తతో దేవః ప్రీతో  భవతి ।స్వాత్మానం దర్శయతి ।
తస్మాద్య ఏతైర్మన్త్రైర్నిత్యం   దేవం స్తౌతి స దేవం పశ్యతి ।
సోఽమృతత్వం గచ్ఛతీతి మహోపనిషత్ ॥ ౫॥
అథ హైనం  భారద్వాజోయాజ్ఞవల్క్యముపసమేత్యోవాచ
శ్రీరామమన్త్రరాజస్య   మాహాత్మ్యమనుబ్రూహీతి  । స హోవాచయాజ్ఞవల్క్యః  ।
స్వప్రకాశః  పరంజ్యోతిః స్వానుభూత్యైకచిన్మయః  ।
తదేవ రామచన్ద్రస్య  మనోరాద్యక్షరః స్మృతః ॥ ౧॥
అఖణ్డైకరసానన్దస్తారకబ్రహ్మవాచకః    ।
రామాయేతి సువిజ్ఞేయః  సత్యానన్దచిదాత్మకః  ॥౨॥
నమఃపదం సువిజ్ఞేయం  పూర్ణానన్దైకకారణమ్   ।
సదా నమన్తి హృదయే సర్వే దేవా ముముక్షవః ॥ ౩॥ ఇతి ॥
య ఏవం మన్త్రరాజం  శ్రీరామచన్ద్రషడక్షరం   నిత్యమధీతే ।
సోఽగ్నిపూతో భవతి । స వాయుపూతో భవతి । స ఆదిత్యపూతో భవతి ।
స సోమపూతో భవతి । స బ్రహ్మపూతో  భవతి । స విష్ణుపూతో  భవతి ।
స రుద్రపూతో  భవతి । సర్వైర్దేవైర్జ్ఞాతో     భవతి । సర్వక్రతుభిరిష్టవాన్భవతి   ।
తేనేతిహాసపురాణానాం రుద్రాణాం  శతసహస్రాణి  జప్తాని ఫలాని భవన్తి ।
శ్రీరామచన్ద్రమనుస్మరణేన   గాయత్ర్యః  శతసహస్రాణి  జప్తాని ఫలాని
భవన్తి । ప్రణవానామయుతకోటిజపా  భవన్తి । దశ పూర్వాన్దశోత్తరాన్పునాతి  ।
స పఙ్క్తిపావనో  భవతి । స మహాన్భవతి ।సోఽమృతత్వం చ గచ్ఛతి ॥
అత్రైతే  శ్లోకా  భవన్తి ।
గాణపత్యేషు శైవేషు  శాక్తసౌరేష్వభీష్టదః  ।
వైష్ణవేష్వపి   సర్వేషు రామమన్త్రః  ఫలాధికః ॥ ౪॥
గాణపత్యాది మన్త్రేషు  కోటికోటిగుణాధికః ।
మన్త్రస్తేష్వప్యనాయాసఫలదోఽయం   షడక్షరః ॥ ౫॥
షడక్షరోఽయం మన్త్రః  స్యాత్సర్వాఘౌఘనివారణః ।

మన్త్రరాజ  ఇతి ప్రోక్తః   సర్వేషాముత్తమోత్తమః ॥౬॥
కృతం దినే యద్దురితం  పక్షమాసర్తువర్షజమ్  ।
సర్వం దహతి నిఃశేషం తూలరాశిమివానలః ॥ ౭॥
బ్రహ్మహత్యాసహస్రాణి   జ్ఞానాజ్ఞానకృతాని   చ ।
స్వర్ణస్తేయసురాపానగురుతల్పాయుతాని   చ ॥౮॥
కోటికోటిసహస్రాణి  ఉపపాతకజాన్యపి ।
సర్వాణ్యపి ప్రణశ్యన్తి   రామమన్త్రానుకీర్తనాత్  ॥౯॥
భూతప్రేతపిశాచాద్యాః  కూష్మాణ్డబ్రహ్మరాక్షసాః   ।
దూరాదేవ ప్రధావన్తి  రామమన్త్రప్రభావతః   ॥ ౧౦॥
ఐహలౌకికమైశ్వర్యం  స్వర్గాద్యం  పారలౌకికమ్ ।
కైవల్యం  భగవత్త్వం చ మన్త్రోఽయం  సాధయిష్యతి ॥ ౧౧॥
గ్రామ్యారణ్యపశుఘ్నత్వం  సంచితం దురుతం చ యత్ ।
మద్యపానేన యత్పాపం తదప్యాశు వినాశయేత్ ॥ ౧౨॥
అభక్ష్యభఖక్షణోత్పన్నం మిథ్యాజ్ఞానసముద్భవమ్  ।
సర్వం విలీయతే రామమన్త్రస్యాస్యైవ   కీర్తనాత్  ॥ ౧౩॥
శ్రోత్రియస్వర్ణహరణాద్యచ్చ    పాపముపస్థితమ్  ।
రత్నాదేశ్చాపహారేణ తదప్యాశు వినాశయేత్ ॥ ౧౪॥
బ్రాహ్మణం  క్షత్రియం  వైశ్యం  శూద్రం  హత్వా చ కిల్బిషమ్ ।
సంచినోతి నరో మోహాద్యద్యత్తదపి నాశయేత్ ॥ ౧౫॥
గత్వాపి మాతరం మోహాదగమ్యాశ్చైవ  యోషితః ।
ఉపాస్యానేన మన్త్రేణ  రామస్తదపి నాశయేత్ ॥ ౧౬॥
మహాపాతకపాపిష్ఠసఙ్గత్యా   సంచితం చ యత్ ।
నాశయేత్తత్కథాలాపశయనాసనభోజనైః  ॥ ౧౭॥
పితృమాతృవధోత్పన్నం బుద్ధిపూర్వమఘం  చ యత్ ।
తదనుష్ఠానమాత్రేణసర్వమేతద్విలీయతే   ॥ ౧౮॥
యత్ప్రయాగాదితీర్థోక్తప్రాయశ్చిత్తశతైరపి     ।
నైవాపనోద్యతే  పాపం తదప్యాశు వినాశయేత్ ॥ ౧౯॥

పుణ్యక్షేత్రేషు  సర్వేషు కురుక్షేత్రాదిషు  స్వయమ్ ।
బుద్ధిపూర్వమఘం  కృత్వా తదప్యాశువినాశయేత్ ॥౨౦॥
కృచ్ఛ్రైస్తప్తపరాకాద్యైర్నానాచాన్ద్రాయణైరపి       ।
పాపం చ నాపనోద్యం యత్తదప్యాశు వినాశయేత్ ॥౨౧॥
ఆత్మతుల్యసువర్ణాదిదానైర్బహువిధైరపి    ।
కించిదప్యపరిక్షీణం తదప్యాశు వినాశయేత్ ॥౨౨॥
అవస్థాత్రితయేష్వేవబుద్ధిపూర్వమఘం    చ యత్ ।
తన్మన్త్రస్మరణేనైవ   నిఃశేషం ప్రవిలీయతే  ॥౨౩॥
అవస్థాత్రితయేష్వేవం   మూలబన్ధమన్త్రం   చ యత్ ।
తత్తన్మన్త్రోపదేశేన  సర్వమేతత్ప్రణశ్యతి ॥౨౪॥
ఆబ్రహ్మబీజదోషాశ్చ  నియమాతిక్రమోద్భ్వాః  ।
స్త్రీణాం  చ పురుషాణాం చ మన్త్రేణానేన  నాశితాః ॥౨౫॥
యేషుయేష్వపి దేశేషు రామభద్ర ఉపాస్యతే ।
దుర్భిక్షాదిభయం తేషు న భవేత్తు కదాచన ॥౨౬॥
శాన్తః ప్రసన్నవదనో  హ్యక్రోధో  భక్తవత్సలః ।
అనేన సదృశో మన్త్రో జగత్స్వపి న విద్యతే ॥౨౭॥
సమ్యగారాధితో రామః ప్రసీదత్యేవ  సత్వరమ్ ।
దదాత్యాయుష్యమైశ్వర్యమన్తే  విష్ణుపదం  చ యత్ ॥౨౮॥
తదేతదృచాభ్యుక్తమ్ ।
ఋచో అక్షరే పరమే వ్యోమన్యస్మిన్దేవా  అధి విశ్వే నిషేదుః ।
యస్తన్న వేద కిమృచా కరిష్యతి య ఇత్తద్విదుస్త ఇమే సమాసతే ।
తద్విష్ణోః  పరమం పదం సదా పశ్యన్తి సూరయః ।
దివీవ చక్షురాతతమ్ । తద్విప్రాసో  విపన్యవో జాగృవాంసః సమిన్ధతే  ।
విష్ణోర్యత్పరమం  పదమ్ । ఓం సత్యమిత్యుపనిషత్ ॥౬॥
ఓం భద్రం  కర్ణేభిః  శ్రుణుయామ  దేవా భద్రం  పశ్యేమాక్షభిర్యజత్రాః  ।
స్థిరైరఙ్గైస్తుష్టువా    ꣳసస్తనూభిర్వ్యశేమ దేవహితం యదాయుః ॥
స్వస్తి న ఇన్ద్రో  వృద్ధశ్రవాః   స్వస్తి  నః పూషా విశ్వవేదాః ।
స్వస్తి నస్తార్క్ష్యో  అరిష్టనేమిః  స్వస్తి  నో బృహస్పతిర్దధాతు  ॥

ఓం శాన్తిః శాన్తిః శాన్తిః ॥
ఇతి రామోత్తరతాపిన్యుపనిషత్సమాప్తా ॥
ఇతి రామతాపిన్యుపనిషత్సమాప్తా॥

